
ФОНД ЗА ЗДРАВСТВЕНО ОСИГУРУВАЊЕ НА РЕПУБЛИКА СЕВЕРНА МАКЕДОНИЈА

Врз основа на член 20 став 9, член 54 став 1 точка 2 и член 56 став 1 точка 3 од Законот 
за здравственото осигурување, („Службен весник на Република Македонија“ број 25/2000, 
34/2000, 96/2000, 50/2001, 11/2002, 31/2003, 84/2005, 37/2006, 18/2007, 36/2007, 82/2008, 
98/2008, 6/2009, 67/2009, 50/2010, 156/2010, 53/2011, 26/2012, 91/2013, 187/2013, 43/2014, 
44/2014, 97/2014, 112/2014, 113/2014, 188/2014, 20/2015, 61/2015, 98/2015, 129/2015, 
150/2015, 154/2015, 192/2015, 217/2015, 27/2016, 37/2016, 120/2016, 142/2016 и 171/2017 и 
„Службен весник на Република Северна Македонија“ број 275/2019, 77/2021, 285/2021, 
60/2023, 154/2023, 209/2023, 144/2025,  154/2025, 29/2026 и 212/2026), Управниот одбор на 
Фондот за здравствено осигурување на Република Северна Македонија, на седницата 
одржана на 6 октомври 2026 година, донесе

ПРАВИЛНИК ЗА НАЧИНОТ, ПОСТАПКИТЕ И ПОБЛИСКИТЕ КРИТЕРИУМИ ЗА 
УТВРДУВАЊЕ НА ПРИВРЕМЕНА СПРЕЧЕНОСТ ЗА РАБОТА ПОРАДИ БОЛЕСТ 

И ПОВРЕДА ИЛИ ПОТРЕБА ЗА НЕГА НА БОЛЕН ЧЛЕН ОД ПОТЕСНОТО 
СЕМЕЈСТВО И ЗА ВРЕМЕТРАЕЊЕТО НА ПРИВРЕМЕНАТА СПРЕЧЕНОСТ ЗА 

РАБОТА ВО ЗАВИСНОСТ ОД ВИДОТ НА БОЛЕСТА И ПОВРЕДАТА

I. ОПШТИ ОДРЕДБИ

Член 1
Со овој правилник се уредува начинот, постапките и поблиските критериуми за 

утврдување на привремената спреченост за работа поради болест и повреда или потреба за 
нега на болен член од потесното семејство и времетраењето на привремената спреченост 
за работа во зависност од видот на болеста и повредата. 

Член 2
Одредбите на овој правилник се однесуваат на сите осигуреници вработени кај 

работодавачите со седиште во Република Северна Македонија, самовработени лица, 
осигуреници упатени на привремена работа во странство и осигуреници кои користат 
здравствени услуги во странство.

II.НАЧИН И ПОСТАПКА ЗА УТВРДУВАЊЕ НА ПРИВРЕМЕНА СПРЕЧЕНОСТ ЗА 
РАБОТА

Член 3
Оцена за привремена спреченост за работа за првите 15 дена дава избраниот лекар од 

примарната здравствена заштита, а над 15 дена дава лекарската комисија на Фондот (во 
понатамошен текст „лекарската комисија“), по предлог на избраниот лекар.

Ако избраниот лекар оцени дека привремената спреченост за работа ќе трае подолго од 
15 дена го упатува осигуреникот на натамошна оцена за потреба од привремена 
спреченост за работа на лекарска комисија. 

Член 4
Привремената спреченост за работа се утврдува со денот на физичка посета на 

осигуреникот кај  избраниот лекар односно пред лекарската комисија врз основа на 
непосреден лекарски преглед на осигуреникот како и увид во медицинската и друга 
соодветна документација.

 По исклучок од став 1 на овој член, привремената спреченост за работа може да се 
утврди и без физичко присуство на осигуреникот, во случаи кога истиот:

- е тешко болен, неподвижен или тешко подвижен, а не се наоѓа на болничко лекување;
- се наоѓа на болничко лекување или е придружник на болно дете до тригодишна 

возраст додека е на болничко лекување;
- се лекува во странство или е придружник на болно лице во странство;
Во случаите од став 2 на овој член, привремената спреченост за работа се утврдува од 

страна на избраниот лекар или лекарска комисија, врз основа на медицинска и друга 
соодветна документација.

Член 5
Избраниот лекар, по извршен преглед на осигуреникот и увид во медицинската 

документација, го евидентира првиот ден на спреченост за работа и ја оценува потребата 
за продолжување на привремената спреченост, како и потребата за навремено упатување 
на осигуреното лице на лекарска комисија.

Привремената спреченост за работа не може да се утврди ретроактивно освен во 
следните случаи кога осигуреникот:

- по завршено болничко лекување доставува отпусно писмо односно потврда од 
здравствената установа доколку отпусното писмо не му е издадено во рок од пет дена од 
денот на завршувањето на болничкото лекување;

- се наоѓа на подолготрајно лекување во дневна болница при што доставува потврда за 
лекување на секои 30 дена, сè до завршување на лекувањето;

- направи посета кај избраниот лекар наредниот работен ден од денот на настанување 
на спреченоста за работа, при што ретроактивното утврдување може да се однесува само 
на тој еден ден (еден ден при отворање и/или затворање на боледувањето); 

- се јавува пред лекарска комисија, а боледува од малигно заболување, 
цереброваскуларен инсулт со тешки последици, политраума, мултиплекс склероза или се 
наоѓа во терминална фаза на болеста;

Член 6
Датумот на почетокот и крајот на привремената спреченост за работа избраниот лекар 

ги запишува во здравствен картон и електронски медицински дневник на осигуреникот.
За привремена спреченост за работа над 15 дена, до лекарската комисија осигуреникот 

приложува:
- уредно пополнет предлог од избран лекар Предлог за спреченост за работа ПСР - 

образец издаден од електронскиот систем на Фондот и
- медицинска и друга документација.
Извештај за привремената спреченост за работа на осигуреникот кој се наоѓа на 

болничко лекување ја издава избраниот лекар за периодот на болничкото лекување.
Оценката за привремената спреченост за работа на осигуреникот кој бил на дневно 

болничко лекување, лекарската комисија ја дава врз основа на доставена потврда од 
здравствена установа издадена на секои 30 дена, а по 60-от ден врз основа на доставена 
потврда и издадено конзилијарно мислење на пропишан образец.



Службен весник на РСМ, бр. 254 од 30.10.2026 година 

Член 7
Во случај на појава на нова болест или повреда, која не е поврзана со болеста или 

повредата поради која веќе е утврдена привремена спреченост за работа (односно при 
различна група на дијагноза) во согласност со Критериумите за дијагностички постапки и 
оценка на привремена спреченост за работа поради болест и повреда или потребата за нега 
на болен член од потесното семејство, избраниот лекар е должен да го затвори тековното 
боледување и отвори ново боледување со утврдување на нов прв ден на спреченост за 
работа, почнувајќи од денот кога е утврдена новата медицинска состојба.

Новото боледување од став 1 на овој член се евидентира како посебна спреченост за 
работа и се води согласно новата дијагноза и клиничка слика на осигуреното лице.

Член 8
Лекарската комисија, во оценката за спреченост за работа наведува:
- датум на првиот ден на спреченост за работа, утврден од избраниот лекар;
- дијагнозата на заболувањето и соодветната шифра согласно Меѓународната 

класификација на болести – МКБ-10 АМ;
- медицинската документација врз основа на која комисијата го утврдува периодот на 

привремена спреченост за работа;
- датум на кој осигуреното лице е должно да се јави на лекарската комисија за 

евентуално продолжување на спреченоста за работа;
- последниот ден на привремената спреченост за работа, доколку осигуреното лице е 

оценето како способно за работа и
- препорака за понатамошно постапување.

Член 9
Доколку осигуреното лице има потреба од понатамошна континуирана спреченост за 

работа со иста дијагноза или со иста група на дијагноза, по истекот на последниот ден на 
претходно утврдениот период на спреченост за работа, избраниот лекар е должен да го 
упати осигуреното лице на лекарска комисија со нов предлог, во кој се наведува ист прв 
ден на спреченост за работа.

Лекарската комисија, врз основа на новиот предлог, одлучува за продолжување на 
претходно издадената привремена спреченост за работа, со што боледувањето се 
продолжува без прекин.

Доколку, за време на траењето на привремената спреченост за работа на осигуреникот 
поради болест или повреда на еден од билатералните органи или екстремитети, настане 
заболување или повреда на другиот билатерален орган или екстремитет, се дава предлог 
за  нов прв ден на привремена спреченост за работа, освен во случај на системско 
заболување.

Член 10
Ако избраниот лекар, односно лекарската комисија  при оценувањето на спреченоста за 

работа утврди дека спреченоста за работа е предизвикана од заболување за кое нема 
можност за лекување, односно изменетата здравствена состојба на осигуреникот е трајна, 
осигуреникот веднаш го упатува до надлежниот орган за оценување на работната 
способност.

Член 11
Лекарот од примарна здравствена заштита, односно лекарската комисија дава 

извештај/оценка за спреченост за работа за лица кои се на привремен престој во РСМ а се 
вработени во странска држава со која РСМ има склучено (превземено) Договор за 
социјално осигурување, за остварување на право на надоместок на плата од странската 
држава.

Начинот и постапката за утврдување на привремената спреченост за работа заради 
остварување на право на надоместок на плата од став 1 на овој член ќе се уредат со 
посебно упатство на Фондот.

Член 12
Доколку осигуреникот не е задоволен од оценката на избраниот лекар односно 

првостепената лекарска комисија може да поднесе приговор до првостепената, односно 
второстепената лекарска комисија.

III.КРИТЕРИУМИ ЗА УТВРДУВАЊЕ НА 
ПРИВРЕМЕНА СПРЕЧЕНОСТ ЗА РАБОТА

Член 13
Привремената спреченост за работа поради болест и повреда на осигуреникот  или 

потребата за нега на болен член од потесното семејство  и времетраењето на привремената 
спреченост за работа во зависност од видот на болеста и повредата, во смисла на овој 
правилник се утврдува спрема „Критериумите за дијагностички постапки и оценка на 
привремената спреченост за работа поради болест и повреда или потребата за нега на 
болен член од потесното семејство“ (во понатамошен текст „Критериуми“)  кои се 
составен дел на овој правилник.

Член 14
Во постапката за утврдување на привремената спреченост за работа избраниот лекар, 

лекарите специјалисти и субспецијалисти како и членовите на лекарските комисии 
постапуваат согласно Критериумите од член 13  на овој правилник.

При изготвувањето на наодите и мислењата за здравствената состојба на осигуреното 
лице и упатствата за натамошно лекување, кои ги доставуваат до избраните лекари, 
лекарските комисии на Фондот и лекарите специјалисти и супспецијалисти ги 
применуваат критериумите од ставот 1 на овој член.

IV. ПРЕОДНИ И ЗАВРШНИ ОДРЕДБИ

Член 15
Со денот на започнување на примена на овој Правилник престанува да важи 

Правилникот  за начинот, постапките и поблиските критериуми за утврдување на 
привремена спреченост за работа поради болест и повреда или потреба за нега на болен 
член од потесното семејство и за времетраењето на привремената спреченост за работа во 
зависност од видот на болеста и повредата и Критериумите за дијагностички постапки и 
оценка на привремената спреченост за работа поради болест и повреда или потребата за 
нега на болен член од потесното семејство („Службен весник на Република Македонија“ 
бр. 30/2006, 22/2009, 58/2009, 140/2009, 44/2010, 81/2010, 154/2010, 29/2012, 63/2012, 
138/2012 и 12/2017).

Постапките за утврдување на право на привремена спреченост за работа кои се 
започнати пред денот на примена на овој правилник, ќе продолжат согласно одредбите на 
овој правилник.

Член 16
Овој правилник влегува во сила со денот на објавувањето во „Службен весник на 

Република Северна Македонија“, ќе се објави по добивањето на согласност од министерот 
за здравство, а ќе се применува од 1 декември 2026 година.

Бр. 02-19127/2 Управен одбор,
6 октомври 2026 година Претседател,

Скопје Ирена Петковски, с.р.
__________

К Р И Т Е Р И У М И
ЗА ДИЈАГНОСТИЧКИТЕ ПОСТАПКИ И ОЦЕНА НА ПРИВРЕМЕНАТА 

СПРЕЧЕНОСТ ЗА РАБОТА ПОРАДИ БОЛЕСТИ И ПОВРЕДА ИЛИ ПОТРЕБАТА 
ЗА НЕГА НА БОЛЕН ЧЛЕН ОД ПОТЕСНОТО СЕМЕЈСТВО

За примена на Правилникот и Критериумите во здравствениот систем на Република 
Северна Македонија, треба да се земат во предвид следниве елементи:

I. ОСНОВ  НА КРИТЕРИУМИТЕ

Критериумите се однесуваат  на  болест, повреда, професионална болест, придружба, 
нега на член на семејство, изолација, дарување  на крв, ткиво или орган, бременост, 
раѓање и мајчинство (во понатамошен текст Критериуми). За остварување на 
привремената спреченост за работа основ на критериумите е една шифра на болест од 
МКБ – 10AM Меѓународната статистичка класификација на болести и поврзани 
здравствени проблеми,  десетта ревизија, Австралиска модификација.

Ако кај осигуреникот постојат повеќе дијагнози (шифри) во Извештајот за привремена 
спреченост за работа (ИСР образец)  се избира една шифра на дијагноза за која е настаната 
привремената спреченост за работа.

Ако во тек на боледувањето отворено со работна дијагноза (почетна шифра во ИСР 
образец) се верифицира друга дијагноза која е поврзана со работната дијагноза, 
боледувањето продолжува со верифицираната дијагноза и критериумите се однесуваат на 
истата (крајна шифра во ИСР образец ).

Избраниот лекар/лекарот специјалист/субспецијалист/лекарски комисии на Фондот за 
групите на МКБ – 10АМ за кои нема дефинирани критериуми, исклучително даваат 
мислење за привремена спреченост за работа врз основа на усвоени доктринарни ставови, 
дијагностички и терапевтски постапки, согласно медицина базирана на докази. 

Доколку во рок од 30 дена по затворањето на привремената спреченост за работа 
(боледување) се јави потреба за повторно отворање на боледување со дијагноза од истата 
група наведена во Критериумите избраниот лекар веднаш поднесува предлог до 
надлежната лекарска комисија, која одлучува за оправданоста на отворањето на 
боледувањето со истата дијагноза и дава согласност за нов прв ден на спреченост за 
работа.



Службен весник на РСМ, бр. 254 од 30.10.2026 година 

Во случај кога, во рок од 30 дена по затворањето на боледувањето, се јави потреба од 
болничко лекување за истата дијагноза, осигуреникот не се упатува до лекарската 
комисија и не е потребно прибавување согласност за отварање на боледувањето од страна 
на комисијата.

Во случај на последователна краткотрајна привремена спреченост за работа најмногу 
до 15 дена, кога прекинот помеѓу две привремени спречености за работа не е подолг од 30 
дена, понатамошното утврдување на привремената спреченост за работа се врши врз 
основа на оцена и мислење од лекарска комисија.

За веќе верифицирани дијагнози кај хроничните заболувања резултатите од  
дијагностичките испитувања може да се земат во предвид, според мислењето на лекарот 
специјалист/субспецијалист доколку истите не се постари од 6 месеци, освен за радио 
дијагностика кои не треба да се постари од 1 година.

Дијагностичките испитувања кои се ограничени со возраста на осигуреникот според 
медицина базирана на докази  како што се РТГ снимки, спирометрија, ЕКГ и други, не се 
обврзувачки за боледување за нега на дете.

Радиодијагностичките испитувања кои вклучуваат изложеност на јонизирачко зрачење 
не претставуваат задолжителна основа за отворање на боледување за бремени жени и 
доилки, доколку истото е утврдено и констатирано во специјалистички извештај издаден 
од лекар специјалист.

Доколку е извршено радиодијагностичко испитување од повисоко ниво КТ/МРИ, се 
исполнува критериумот за РТГ снимка.

За продолжување на боледувањето задолжителен основ на критериумот е патолошкиот 
наод за исполнувањето на дијагностичките постапки за боледувањето како и дадена 
препорака од соодветен специјалист.

II.  СОДРЖИНА НА КРИТЕРИУМИТЕ

Боледување до 5 дена

Избраниот лекар може да утврди  привремена спреченост за работа во траење до 5 дена 
без примена на критериумите, само врз основа на усвоени доктринарни ставови, 
дијагностички и терапевтски постапки.

Боледување до 15 дена

За издавање на боледувањето до 15 дена потребно е да се направат предвидените 
дијагностички постапки и/или преглед од соодветен специјалист/субспецијалист  во 
согласност со критериумите за боледување за соодветната дијагноза без кои не може да се 
издаде боледувањето.

За издавање на боледувањето до 15 дена за нега на дете до 14 годишна возраст, 
специјалистичкиот/субспецијалистичкиот преглед предвиден во критериумите  може да го 
изврши педијатар од СЗЗ/ТЗЗ.

За привремена спреченост за работа поради нега на дете до 14 годишна возраст, ИСР 
образецот го издава избраниот лекар на детето.

Врз основа на ИСР образецот од ставот 3 на овој член, избраниот лекар на 
осигуреникот кој го користи правото на привремена спреченост за работа поради нега на 
дете, врши евидентирање на привремената спреченост за работа во медицинската 
документација на осигуреникот.

За нега на член од потесно семејство над 14 годишна возраст ИСР образецот го издава 
избраниот лекар на осигуреникот кој го користи правото на привремена спреченост за 
работа.

Специјалистичкиот  преглед  предвиден во критериумите за издавање на  боледување 
до 15 дена може за го изврши избраниот лекар гинеколог од ПЗЗ , а за боледување над 15 
дена потребно е мислење на специјалист  гинеколог од СЗЗ/ТЗЗ.

Боледување над 15 дена

Доколку лекувањето не е завршено и се уште постојат медицински индикации за 
продолжување на привремената спреченост за работа, избраниот лекар задолжително ги 
исполнува предвидените дијагностички постапки, и издава предлог за продолжување на 
боледувањето. Лекарската комисија одлучува врз основа на отпусно писмо и/или 
специјалистички / субспецијалистички извештаи за извршени дијагностички или 
терапевтски процедури согласно критериумите (СЗЗ/ТЗЗ).  

Боледување над 60 дена

За привремена спреченост за работа над 60 дена, согласно со временската рамка на 
Критериумите, лекарската комисија одлучува врз основа на конзилијарно мислење 
издадено од 3 специјалисти/субспецијалисти  (СЗЗ/ТЗЗ). Конзилијарното мислење е со 
важност најмногу до 60 дена. По истекот на важноста при потреба од понатамошно 
продолжување на боледувањето, потребно е да се достави ново конзилијарно мислење. Во 
конзилијарното мислење се наведува времетраењето на привремената спреченост за 
работа во зависност од тежината на заболувањето, но не повеќе од предвидениот 
временски период од критериумите за соодветната болест, како и образложение за 
здравствената состојба на пациентот, поради што се издава, кое треба да биде поткрепено 
со специјалистички извештај во која е опишана здравствената состојба на осигуреникот 
која претставува основа за издавање на самото конзилијарно мисење. Истото треба да е 
уредно потишано од тројца специјалисти/субспецијалисти(СЗЗ/ТЗЗ) и уредно архивирано.

Ако има потреба од продолжување на боледување по завршување на  медицинската 
рехабилитација како продолжено болничко лекување потребно е да се прибави 
конзилијарно мислење со приложен специјалистички извештај од здравствената установа 
која го предложила продолжувањето на боледувањето. По исклучок, за продолжување на 
привремената спреченост за работа над 60 дена не е потребно конзилијарно мислење за 
осигуреник со тешко заболување: малигни заболувања, цереброваскуларни инсулти со 
тешки последици, мултипла склероза, политраума и терминална фаза од болеста.

Определената временска рамка во критериумите може да се надмине кога  постои 
објективна спреченост за работа на осигуреникот,  но истата потврдена  со обновена 
медицинска документација со нов специјалистички извештај,  и ново конзилијарно 
мислење врз основа на кое ќе се даде оценка и мислење од  лекарската комисија на 
Фондот, но најдоцна до 12 месеци, односно до упатувањето до надлежниот орган за 
утврдување на работна способност.

Образецот за Конзилијарно мислење за продолжување на привремената спреченост за 
работа е составен дел на овие Критериуми.

Доколку кај осигуреникот настапи трајно губење на работната способност, истиот 
веднаш се упатува до надлежниот орган за оценување на работната способност и покрај 
утврдената временска рамка со критериумите.

Во случај кога  надлежниот орган за утврдување на  работна способност  не ја утврди 
инвалидноста во рокот предвиден со законот, привремената спреченост за работа 
продолжува до денот на утврдување  на работна способност.

Кога надлежниот орган за оценување на работната способност утврди дека кај 
осигуреникот не постои инвалидност, односно лекувањето не е завршено, времетраењето 
на привремената спреченост за работа се продолжува по наод, оценка и мислење на 
лекарските комисии на Фондот, со обновена медицинска документација во прилог, но 
само во случај кога постојат медицински индикации за привремена спреченсот за работа.

Критериумите  за дијагностичките постапки и оцена на привремената спреченост за 
работа  треба да ги почитуваат и применуваат сите лекари од примарна, секундарна и 
терциерна здравствена заштита и лекарските комисии.

Замената  на избраниот  лекар во случај на негово отсуство (користење на годишен 
одмор, службено патување, боледување и во други оправдани околности)  може да отвори  
и да издаде боледување како и да издаде предлог до Лекарска комисија во согласност со 
утврдените Критериуми.

III. ШИФРИ НА ДИЈАГНОЗИ СО МИНИМУМ ДИЈАГНОСТИЧКИ ПОСТАПКИ И 
ВРЕМЕТРАЕЊЕ

